
(Inatsisartunut ilaasortaq Mimi Karlsen, Inuit Ataqatigiit)  

Kalaallit Qallunaat Nunaanni ilinniagaqartut ineqarnikkut amerlanernik periarfissinneqarnissaannut 

Naalakkersuisut pisariaqartitsinermik inissanillu amerlanernik pissarsisinnaanermik misissuinissamik 

peqquneqarnissaannut Inatsisartuni aalajangiiffigisassatut siunnersuut.  

(Inatsisartunut ilaasortaq Tillie Martinussen, Suleqatigiissitsisut) 

 

Aallarniutigalugu siunnersuuteqartoq manna siunnersuut isumatooq pillugu qutsavigerusupparput.  

Nuannerpoq tusarlugu Naalakkersuisut tamatumani isumaqataasut inassutigigaallu siunnersuutip 

akuerineqarnissaa.  

Nassuiaatip atuarnissaa qilanaarnarpoq aamma qilarnaarpugut takkunnissaannut.  

Taamaasilluta inassutigaarput soorunami siunnersuut akuerineqassasoq.  

Ilinniartitaanermut Naalakkersuisoqarfik saqqummiussisarpoq nassuiaatinik amerlasuunik pitsaasunillu, 

akulikittumik aamma qujanartumik arriitsunnguugaluamik ineriartorneq pitsaasumut 

sangutikkiartuaarneqarnikuuvoq.  

Kissaatiginaraluarporli sukkanerumaamik sulisoqassasoq, taamaattumik Naalakkersuisut 

kaammattorusuppagut nassuiaat sulianut allanut pitsaasunut ilanngutissagaat. Soorlu sooq ikerinnakkut 

atuarunnaartartut taama amerlatiginersut kiisalu  ilinniartut ilinniakkamik sutigut 

nukittorsarneqarnissaannut kissaataat suunersut -  nunanut allanut ilinniariarlutik ingerlaqqinnginnerminni.  

Taamatut naatsumik kaammattuuteqarluta inassutigaarput siunnersuut akuerineqassasoq.  

 

 

 

 

 


